
Abstract: This article describes the rails, which are the main element of the railway 

superstructure, their types, features and functions. 

Annotatsiya: Ushbu maqolada temir yo‘l yuqori qurilmasining asosiy elementi bo‘lgan 

relslar haqida, ularning turlari, xususiyatlari va vazifalari haqida bayon qilingan.   

Kalit so‘zlar: Temir yo‘l, rels, po‘lat, yog‘och, tavr, yedirilish. 

 

Temir yo„llar temir yo„l transporti tizimlarining asosi bo„lib xizmat qiladi, poezdlar 

harakatlanishi uchun barqaror va xavfsiz yo„lni ta‟minlaydi. Temir yo„l yuqori 

qurilmasining bosh elementi rels hisoblanadi.  

1630 yili to„g„ri burchak kesimli yog„och relslar paydo bo„ldi. Rels yuqori qismi 

kamroq yedirilishi hamda aravalar harakatiga qarshilikni kamaytirish uchun ana shunday 

rels-to„sinlarning yuqori qismi uncha qalin bo„lmagan temir bilan qoplanadigan bo„ldi. 

Shu sababli ularni dastlabki temir relslar deb aytish mumkin. XVIII asrning ikkinchi 

yarmida yupqa temir qatlami (polosa) o„rniga tog„orasimon cho„yan relslar, so„ng (1776 

y.) – burchakli cho„yan va temir relslar qo„llana boshladi. Temir yo„l izlari rivojining 

keyingi bosqichi deb Angliyada 1789 yili yotqizilgan Jessopning qo„ziqorin shaklli 

relslarini aytish mumkin. Yuqorida aytib o„tilgan barcha relslar ot bilan tortish uchun, 

ekipajidan katta yuklama tushmaydigan hamda harakat tezligi katta bo„lmagan yo„llar 

uchun mo„ljallangan edi. Bug„, keyinroq elektrdan ham tortish kuchi sifatida foydalanish, 

o„qqa tushadigan yuklamalarning ortishi relsning ishlash xarakteri va sharoitlarini, shu 

bilan bog„liq ravishda, uning profili va o„lchamlarini tanlashga bo„lgan yondashuvni ham 

o„zgartirdi. 

Relsni ko„plab tayanchlar ustida joylashgan to„sin (balka) deb qarash mumkin. 

Bukilishga ishlaydigan balka uchun eng maqbul shakl ikki tavr bo„lib, 1186 aynan shu 

shakl rels ko„ndalang kesimi uchun asos qilib olingan. Relsning sirpanish yuzasi 

bukilganida nafaqat siqilishga, balki yedirilishga ham ishlagani tufayli ikki tavrning yuqori 

qismini quyi qismiga nisbatan qalinroq (yedirilishini hisobga olgan holda) qilib ishlagan 

ma‟qul. Aynan shu sabab tagligi keng relsni keltirib chiqardi. Bunday relsni 1830 yil 

amerikalik Stivens taklif etdi va u 1832 yildan boshlab Vinol tufayli Angliyada ham 

qo„llanib, Yevropada Vinol relsi nomi bilan keng tarqaldi. 

Relslar vazifasi – harakatdagi tarkib g„ildiraklaridan bosimni qabul qilib, uni 

quyiroqdagi elementlarga uzatadi, shuningdek harakatdagi tarkib harakatlanganida uning 

g„ildiraklarini yo„naltirib turadi. Avtoblokirovkali uchastkalarda relslar signal toki uchun, 

elektr tortuvida esa – teskari tortuv toki uchun ham o„tkazgich vazifasini bajaradi.  

Relslarga qo„yilgan talablar. Barqaror ishlash uchun relslar pishiq, mustahkam, ko„pga 

chidaydigan, qattiq bo„lishi, ammo mo„rt bo„lmasliklari kerak. Chunki ularga zarbli 

dinamik yuklanishlar tushadi. Rels o„ta chidamli po„latdan tayyorlanadi. Relslar og„irligi 

va ko„ndalang profiliga bog„liq holda R43, R50, R65 va R75 turlarga bo„linadi. R harfi 

“rels”ni bildiradi, raqam esa 1 m uzunlikdagi relsning yaxlitlangan massasini 

kilogrammlarda ifodalaydi. Relsni bukishga harakat qiladigan vertikal yuklanish relsga 

eng ko„p taʼsir ko„rsatishi sababli uning eng maqsadga muvofiq shakli qo„shtavrli rels 

bo„lib, metall sarfini tejash imkonini beradi. 

Relslar quyidagi xususiyatlarga ega bo„lishi kerak: 

1. Yeyilishga chidamli; 

2. Charchashga nisbatan chidamli; 

3. Mo„rt sinishga nisbatan yuqori qarshilikka ega; 

4. Yaxshi payvandlanadigan; 

5. Po„lati yuqori darajada toza (bir jinsli); 

6. Yaxshi ishlov beriluvchan; 

7. Harorat kuchlanishlari past; 

8. Geometriyasi aniq va to„g„ri chiziqli; 

9. Xizmat muddati uzoq. 

Relslarning geometrik o„lchamlari: 

Relslarning materiali: Hozirgi zamon rels po„lati asosan kislorod puflash  usuli 

yordamida eritib chiqariladi. Jarayon quyidagilarni o„z ichiga oladi: 

 aralashtiruvchi gazni pastdan turib konvertor tagidan uzatish 

(kombinatsiyalashtirilgan usulda tozalash); 

 alyuminiyni qo„shmasdan oksidlardan xalos qilish; 

 vakuumli degazatsiya; 

 uzluksiz quyish. 

Ishlab chiqarish jarayonida vodorod va oksidlar miqdorini kamaytirish, bir tekis 

kimyoviy tarkibini ta‟minlash zarur. Zamonaviy relslar yuqori uglerodli marten po„latidan 

ishlab chiqariladi. Bunday po„lat cho„yandan ishlab chiqiladi. Cho„yan temir bilan uglerod 

qotishmasi bo„lib, domna pechlarida temir rudalarni qayta eritish natijasida olinadi. 

Tarkibida kremniy 0.5 dan 1.5% gacha, marganes 1.2 dan 1.5% gacha, fosfor 0.3% va 

sulfat 0.08 % gacha bo„lgan aralashmalarga ega cho„yan rels po„latini ishlab chiqish uchun 

quyma ko„rinishida qo„llaniladi. Po„lat sifati asosan uning metall bo„lmagan qo„shimchalar 

bilan ifloslanganligi va uglerod, marganes, kremniy, fosfor va sulfat kabi kimyoviy 

elementlarini mavjudligiga bog„liq. Ulardan eng zararlisi sulfat bilan fosfor. Sulfatning 

miqdori ko„p bo„lganda, po„lat yuqori haroratlarda mo„rt bo„lib qoladi, fosfor ko„p bo„lsa 

– past haroratlarda mo„rt bo„ladi. 

